
					Այս էջը սրբագրված է
Անվտանգության խորհրդի մշտական 5 անդամներից 4-ի համար՝
ԱՄՆ, Ֆրանսիա, Միացյալ Թագավորություն և Չինաստան:

Այսպիսով, սա աննախադեպ երևույթ է միջազգային հարաբերությունների և միջազգային իրավունքի մեջ. չկա մի որևէ այլ
պետական սահման, որը խարսխված լինի նման իրավական ամուր
հիմքի վրա, որքան Հայաստանի Հանրապետության և Թուրքիայի
Հանրապետության de jure սահմանը:

բ. Հայկական հարցի նյութական բաղադրիչը. Ի սկզբանե պետք
է հստակ լինի, որ նյութական հատուցումը որևէ կապ չունի «արյան
գնի» հետ: Նյութական հատուցումն առաջին հերթին պետք է
ընդգրկի հայության և ՀՀ կրած ուղղակի նյութական կորուստները,
որոնք զանազան հաշվարկներով և ներկա փոխարժեքային
դրսևորմամբ կազմում են 40-100 մլրդ ԱՄՆ դոլար:

Քանի որ հատուցման ընդհանուր սկզբունքն առնվազն նախնական վիճակի վերականգնումն է, ուստի հատուցումը պետք է նախատեսի հայության ամենացավագին կորստի՝ մարդկային կորուստների վերականգնման ծրագիր: Թուրքական իշխանությունները,
միջազգային հանրության և կառույցների վերահսկողության ներքո,
պետք է ստեղծեն հատուկ հիմնադրամ, որն, անկախ քաղաքացիությունից, կխրախուսի հայերի բազմազավակությունը և նյութական
զգալի աջակցություն կցուցաբերի Հայոց ցեղասպանությունը
վերապրածների ժառանգների բազմազավակ ընտանիքներին:

Նյութական հատուցումը պետք է ընդգրկի ԹՀ տարածքում առկա
հայկական ժառանգության՝ թուրքական իշխանությունների կողմից
միտումնավոր ոչնչացված կամ վնասված հայկական հուշարձանների
և այլ ժառանգության վերականգնման ծախսերը: Թուրքական իշխանությունները օրինական տիրոջը՝ հայ ժողովրդին, պետք է վերադարձնեն թանգարաններում, արխիվներում և այլ, այդ թվում նաև
մասնավոր հավաքածուներում պահվող հայ ժողովրդի ժառանգությունը հանդիսացող արվեստի նմուշները, առարկաներն ու նյութերը:

Առանձին քննարկման առարկա պետք է դառնան.

– Օսմանյան կայսրությանը պատկանող կամ նրա տարածքում գործած բանկերում՝ հայերի ի պահ տված գումարների հարցը;

– հայերից բռնագրավված ոսկու, այլ թանկարժեք մետաղների ու թանկարժեք քարերի հարցը;

– հայերի կյանքի, առողջության և գույքի ապահովագրական գումարների հարցը;

					Կատեգորիա: 	Սրբագրված

